
Hierdie uitgawe van TN&A bevat artikels wat spruit uit enkele van die referate 
gelewer by die sesde Gentse colloquium oor Afrikaans in België. In die 
voorwoord hierna, brei die organiseerders van die colloquium in meer detail 
uit oor die fokus van die geleentheid. Die drie referate wat hier opgeneem is, 
verteenwoordig bydraes oor taal- sowel as letterkunde en is gelewer deur kollegas 
van Vlaamse, Nederlandse en Suid-Afrikaanse universiteite. Hoewel dit slegs ’n 
beperkte aanbod van die colloquium weergee, reflekteer dit dus die spektrum van 
onderwerpe en perspektiewe wat hier ter tafel gebring is. Peter Dirix en Liesbeth 
Augustinus van KU Leuven se taalkundige bydrae is ’n korpusondersoek na 
skakelwerkwoordsamesmelting in Afrikaans. Die artikels van Francine Maessen 
(Universiteit Leiden) sowel as die artikel van Alwyn Roux en Yves T’Sjoen 
(UNISA en UGent), handel oor Breyten Breytenbach wie se literêre oeuvre die 
onderwerp van die colloquium se letterkunde-afdeling was. Maessen konsentreer 
op Breytenbach se tronkpoësie binne die konteks van traumastudies, terwyl Roux 
en T’Sjoen ’n ondersoek doen na Breytenbach se betrokkenheid by die Gorée-
instituut in Dakar, Senegal. Beide bydraes wys op die veelvlakkigheid van die 
posisie van Breyten Breytenbach wat wyer strek as die Afrikaanse letterkunde en 
skakeling vind met die breër konteks van postkoloniale Afrika.

’n Vierde bydrae word ingesluit van Martina Vitackova. Haar artikel 
ondersoek die Belgies-Nigeriese skrywer Chika Unigwe se voorstelling van 
gemarginaliseerde swart vroulike emigrante wat as sekswerkers in Antwerpen 
’n lewe maak in die roman On Black Sisters’ Street. Hoewel Vitackova se artikel 
nie spruit uit ’n referaat wat by die colloquium gelewer is nie, was sy wel een 
van die organiseerders van hierdie colloquium en is sy ook ’n medewerker aan 
die Gentse Sentrum vir Afrikaans en die Studie van Suid-Afrika. Haar bydrae 
skakel dus met die onderwerp van hierdie spesiale uitgawe. Hiermee ook opregte 
dank aan ons kollegas aan UGent vir hulle bereidwilligheid om die artikels by die 
colloquium gelewer, soos in die verlede, vir opname in Tydskrif vir Nederlands en 
Afrikaans beskikbaar te stel.

